
987 hitz
Aspaldiko kontua dirudi, baina zorriena arazo arrunta da gaur egun ere; umeen erdiak baino gehiagok izan dituzte noizbait zorriak.

Zorriei aurre egiteko metodorik onenak

Jabier Agirre - Medikuntza

Umeen erdiak baino gehiagok -%54k, zehatzago esateko- zorrien infestazioren bat izan dute beren bizitzan. Arazoa, beraz, oso arrunta da gaur egun ere, eta batzuetan konponbidea zail samarra gertatzen da; izan ere, parasitoak genetikoki egokitu egiten baitira beren kontra erabili ohi diren botika edo substantzietara. Horregatik, eta itxuraz erabat desagertu direla pentsatu arren, berriro ere agertzen dira, eta familia osoarentzat arazo bihurtu. Adituek umeen buruak maiz samar ikusi eta aztertzea gomendatzen dute, eta zorriak «akabatu» nahian erabiltzen diren produktuak aldiro aldatzea, beti bera erabiliz intsektuak horren efektuetara ohitu egiten baitira. 
Apopilo gogaikarria 

Zorriak odolarekin elikatzen diren intsektuak dira, beren ziztadetatik ateratzen duten odolarekin hain zuzen ere. Infektatu duen pertsonaren odola errazago atera eta xurgatu ahal izateko, zorriak substantzia antikoagulante bat jariatzen du, eta substantzia horri zor zaio umeen buruan batez ere hain ohizkoa den azkura. 

Nola transmititzen dira? 

Jendeak uste duenaren edo hortik zehar entzuten denaren kontra, zorriek ez dute jauzi egiten, ezta hegan egiten ere. Horregatik, kutsatzeko, beharrezkoa da buruek elkar ukitzea, edo usuagoa den bezala, zeharka ukitzea, umetan nahiko gauza normala baita elkarren txanoak, ilearentzako gantxoak edo klipak eta orraziak besterik gabe erabiltzea. 
Nola antzematen zaie zorriei? 

Umea buruko azkuraz kexatzen bada, edo konturatzen bagara buruko ile-larruan eta ileen artean sarritan hatz egiten duela, komeni da zehatz-mehatz miatzea umeari burua -eta batez ere ilez estalitako zatiak-. Zorriek kolore gris iluna edo marroia izaten dute, 2-3 mm neurtzen dute, eta begi hutsez primeran ikusten dira. Baina ileen artean bizkor-bizkor mugitzen direnez, ez da hain erraza izaten horiek lehen begi kolpean ikustea. Baliagarriagoa izan daiteke begiratzea ea badagoen ile artean bartzik -intsektuak jartzen dituen arrautzak-, zahiaren antzekoak diren orban edo zikin zurixka batzuk, baina zahia ez bezala, ile-sustraira gogor atxikiak egoten direnak. Garondoan eta belarrien atzealdean egoten dira gehienbat bartzak. Beste aukera bat da umearen ilea astintzea paper edo maindire zuri baten gainean, eta jarraian ea zorririk edo bartzik erori ote den begiratzea -metodo horrek neskengan funtzionatzen du batik bat, ilea mutilek baino luzeagoa eduki ohi dutelako-. 
Zorrien kontrako produktuak 

Nahiko gauza arrunta da gaur egun umea eskolatik paper bat duela etortzea etxera. Mila eratako abisuak ekarri ohi dituzte gure seme-alabek paper horietan, baina halako batean ikastolan zorriak daudela esango digute. Horrelako abisuren bat jasoz gero, ez dago larritzeko aparteko arrazoirik. Zoaz farmaziara, eta erosi zorrien kontrako lozio bat. Tratamendu txanda bat nahikoa izaten da normalean, baina edozein arrazoi dela medio, berriro ere zorriak agertuko balira, beste lehengai bat duen botikarekin saiatzea komeni da, oso litekeena baita zorriak substantzia horrekiko erresistenteak egin izana. 
Permetrina. Sustantzia horren eraginkortasuna ondo frogatua dago, eta %1eko kontzentrazioan horixe da zorrien kontrako borrokan gehien erabiltzen dena. Gel lodi samar bat izaten da, umeari ilea ondo garbitu eta oraindik bustita dagoenean bertan igurzten dena; 10 minutu pasatutakoan urarekin erretiratzen da. Ez litzateke 6 hilabetez azpiko haurtxoekin erabili behar, eta ume sentikorretan erreakzio alergikoak eragin ditzake azalean. Permetrinarekin arazoa desagerrarazten da, baina ez da ahaztu behar ileetara atxikiak dauden bartzak eskuz banan-banan kentzea. Normalean 7-10 egunera tratamendua errepikatzea gomendatzen da. Behin eta berriz agertzen diren zorrien infestazioetan, dermatologoak agian %5eko kontzentrazioa duen permetrina gomenda dezake, aurreko substantzia bera, baina kontzentratuagoa. 

Piretrinak. Aurreko permetrinak bezala, zorriak akabatzen dituzte, baina ez dira hain eraginkorrak bartzen kontra. Botika horrekin ere, tratamendua errepikatzea gomendatzen da (7-10 eguneko epean). 
Beste batzuk. Lindanoarekin, malationarekin eta abarrekin egindako zorrien kontrakoak aurrekoak baino fuerteagoak dira, baina albo-ondorio gehiago eragiten dituztenez, askoz ere gutxiago erabiltzen dira. 
Eta bartzen kontra zer? 

Badira orrazi metaliko batzuk, zurda fin-finak eta elkarrekin estu-estu bilduak izan ohi dituztenak. Horrelakoak erabiltzen dira bartzak eskuz banaka kentzeko. Argi dago parasitoen kontrako lozio berezi bat erabilita zorriak akabatuko direla; baina bartzak (arrautzak) ere suntsitu behar dira, egun batzuen buruan zorriak berriro ager eta ugal ez daitezen. Haurrak ilea bustia daukala, argi egokiarekin, ile-xerloak kontu handiz banandu eta ileetatik ia banan-banan bartzak garbituz. Saioak 15-30 minutukoak izango dira, umeak duen ile kalparraren arabera, eta 2-3 egunean behin errepikatu beharko dira pare bat astez. Pazientzia eta denbora eskatzen du horrek, baina ezinbesteko pausoa da erabat senda dadin. 
Higieneak egokia izan behar du 

Zorrien susmoa zabaltzen denean, umeak sintomak dituelako edo inguruan horrelakoak dauzkan beste haurren bat dagoelako, komeni da desinfektatzea egunerokoan garbitzeko erabiltzen diren orrazi eta gainerako tresnak. Horretarako, alkoholetan edo ur berotan sartu behar dira, ordubetez. Umearen arropa ere ur beroarekin garbitu behar da, baita erabili dituen eskuoihal eta maindireak ere, edo bestela, bi astez itxita gorde poltsa hermetiko batean -horrela egon daitezkeen zorriak hil egingo baitira, eta infekzioak ez du aurrera egingo-. 

 Zorriei aurrea hartzeko neurriak
Zerk funtzionatzen du? 

Umeari ilea sarri samar begiratu eta ondo miatu, orraztean eta lehortzean esaterako. Izurritea zenbat eta azkarrago harrapatu, orduan eta errazagoa izango da haren kontra egitea. 

Ilea garbi eduki, eskuila egunean bizpahiru aldiz pasatu iletik, eta egokitzaile edo kolonia sinple bat erabili. Neurri horiek ez dituzte zorriak kentzen, baina bizitzea zailagoa egiten diete. 

Neskek ilea bilduta eraman behar dute. Kutsatzeak saihesteko, ilea luzea bada, komeni da ilea bilduta eramatea, motots estu-estutan ahal bada. 

Ez partekatu orrazirik. Senideen artean ez kutsatzeko, anai-arrebek ez lukete orrazirik, eskuohial edo toallarik eta abarrik partekatu behar. Bakoitzak berea.
Zerk ez du funtzionatzen? 

Zorrien kontrako produktuak modu prebentiboan erabiltzeak ez du ezertarako balio. Horrela, zorriak produktu horri erresistenteak egitea besterik ez duzu lortuko, eta benetan produktu hori erabili behar denean ez da hain eraginkorra izango. 

Zerk funtzionatzen du erdizka? 

Umeari ilea moztea. Zorriak ilearen sustraitik gertu uzten ditu bartzak; beraz, berdin dio ilea luzea edo laburra izatea. Ilea arras ebakitzea litzateke infekzioa saihesteko modu bakarra. Baina ile laburrarekin, askoz ere errazagoa da zorriak eta bartzak ikusi eta antzematea. 

Ilea urarekin eta ozpinarekin garbitzea eta berriro ere urarekin pasatzea izaten da beste modu bat. Bartzak ile-sustraitik askatzen laguntzen du ozpinak, eta horrela errazagoa izaten da gero orrazi bereziarekin bartzak kentzea. Baina neurri horrek ez du infekzioa saihesten. 
